
Apeqquteqaat aallaavigalugu oqallisissatut siunnersuut, qanoq ililluta inuusuttut ajornannginnerusumik  

sunngiffimmi sulisissinnaanerigut.  

(Inatsisartunut ilaasortaq Karen Marie Kyed Frederiksen, Demokraatit) 

 

Inuusuttuaqqat 18-it inorlugit ukiullit sulerusunnerata ajornasaarunneqartarnera nammineerluta 

suliaraarput maani aporfissianngorlugu. 

Piffissanngorporlu tamassuma allanngorluinnartariaqarnera. 

Inuusuttuaqqat maanna ajoraluartumik sulisinnaarsuugaluit sulerusukkaluillu allaat ajoraluartumik meeqqat 

atuarfiannit aasaanerani atuanngiffeqarnerminni sulerusukkaluit piumassusaarutsittaraagut, keermiaasit 

ajoraluartumik immitsinnut aporfilerluta inatsisiliuussimanitsinnik, nunarsuarmioqataanitta 

pissuserissaarniarnittalugooq aqqani. 

80-ikkunni 90-ikkunnilu inunngortuusugut, ilaatigut aqqaneq-marlunnik ukioqarluta sulineq annikikkaluamik 

misilittaleqqaarparput. 

Tamanna inuttut annertuumik ineriartuutaavoq, siunissamullu sulilluarnerusutut akisussaaffeqarluni 

inuulernissamut alloriaat siullertut aqqutissiuussisuulluni. 

Maannali ajoraluartumik inuusuttuaqqat kiisa 18-it angussuaat sulinermik ataatsimilluunniit 

misilittagaqaratik, ajoraluartumillu piumassusaarunnermik tunniutiinnarnermillu kiisa malitseqartartumik. 

Taamak allappugut, ataasialinngitsumik angajoqqaamik inuusuttuaraatilimmik tamanna tusartaratsikku, 15-

16-ikkunnik ukioqarnermini ikummaringaarluni sulerusukkaluarluni atuanngiffeqarnermini 

itikkaatinneqarnerup piani atorfissaqanngitsutut misigaluni ikummarinnera qaminneqartoq. 

Inatsisiliarisimasarpassuagut taamak ittut kingumut eqqarsaatigeqqilaartariaqarpagut, immitsinnullu 

aperilaarluta; ilumut uku inatsisit isumassarsiatsialaasimappat naak ajunnginnerpaaq anguniarlugu 

aaliagingaagaluarlutik? 

Isumami pitsaasoq tassaaqqissaartariaqanngilaq angusaq pitsaasoq, ajoraluartumik isummat pitsassuit 

ataasialinngitsumik takusareerpagut pitsaanerpaanngitsumik kinguneqartut, tamakkutoq tamatumuuna ila 

ilinniarfigilaartigittoq. Ilikkanngitsoornigummi naammaleqimmata, sooq oqaqaat inuusuttagut kiisa 

kaasimaarusuinnartalerput sulinissaraluaminniit. 

Oqallisissiamut soqutiginartumut qujavugut, Atassummiillu naalakkersuisut kaammattorumavagut una 

oqallisissiaq tamaarsuullugu naammassisaqarfigisinnaanngorlugu iliuuseqarfigisariaqaraat. 

Nunarput inuusuttuuffigissallugumi ineriartorfiusinnaasuaannartariaqarmat. 

Qujanaq. 


